Кніга Арлі Хувера: Што мне рабіць зь Ісусам?; Прадмова
«Што мне рабіць з Ісусам, Якога завуць Хрыстом?»

Гэтае пытаньне ўпершыню было пачута з вуснаў Понція Пілата, рымскага намесьніка-губернатара ў Юдэі. Гэта здарылася пры судовым працэсе па справе, зьвязанай з Ісусам Хрыстом, Які быў па прафэсіі цесьляром з Назарэта і сынам Язэпа і Марыі. Менавіта перад гэтым Пілат запытаўся ў натоўпу, якога з двух зьняволеных яны хацелі б адпусьціць пры нагодзе сьвята Пэсах (Пасхі): Ісуса або Вараву? Яны папрасілі Вараву, і Пілат далей запытаўся ў іх, а што рабіць з Ісусам? Натоўп выкрыкваў: «Няхай будзе Ён укрыжаваны» (Мацьв. 27:22). 

З таго часу, калі Понцій Пілат упершыню сустрэўся з Ісусам, многія перажылі падобную сустрэчу з гэтым чалавекам з Назарэта. Сустрэча з Ісусам часта падахвочвае нас задаваць падобнае пытаньне: што мне рабіць з Ісусам?

У тым выпадку, што ты, паважаны чытачу, гэтага пытаньня ніколі не задаваў сабе, то зразумей, што я напісаў гэтую кніжку асабліва для цябе. Будучы хрысьціянскім эвангелістам, я адчуваю найвялікшую маральную адказнасьць перад табою і Ісусам Хрыстом. Я таго погляду, што раз ты зразумееш, кім зьяўляецца Ісус Хрыстос, тым хутчэй згодзісься, што праблема Понція Пілата аказваецца і нашай праблемай. Карацей, дылема Пілата кранае кожнага з нас паасобку. Як мы адрэагуем на Ісуса Хрыста? У гэтым жа заключаецца грунтоўнае пытаньне для кожнага з нас.

Разьдзел першы: Асноўная праблема
Амаль што сто гадоў таму назад Ральф Уальдо Эмерсан заявіў: «Ісус Хрыстос людзей зьдзіўляе і ашаламляе. Зьвязаць Яго з гісторыяй або прыпадобніць Яго да саміх сябе нам немагчыма». 

Гэта адно з скарочаных выказаў, якім можна было б выдзеляць дылему ў дачыненьні да Ісуса Хрыста. Мы проста ня можам прыпадобніць Хрыста да саміх сябе альбо да іншых гістарычных асобаў. У параўнаньні з намі Ён зусім інакшы, унікальны. Нягледзячы на знакамітасьць іншых людзей, Ён усё-ж-такі стаіць на сваім асобным узроўні. Далучыць Яго да нейкай агульна вядомай катэгорыі людзей ніяк не выходзіць. Ён вымаўляў такія незвычайныя рэчы пра Самога Сябе і сваю місію, што Ягоныя словы рабілі Яго адасобленым і самастойным сярод чалавечых прарокаў, мудрацоў і настаўнікаў. 

Паміж людзьмі бытуе памылковае паняцьце, што ў гісторыі многія называлі сябе Богам. Такога проста не бывае. Апрача Ісуса Хрыста, мала хто выказваў незвычайныя або дзіўныя заявы пра сябе. У сапраўднасьці колькасьць такіх людзей такая нязначная, што экспэрты па псыхалёгіі спасылаюцца на іх, калі стараюцца даказаць мэнтальную неўраўнаважанасьць хворых па розуме людзей. Варта прыгадаць, што габрэйскі прарок Майсей ніколі не называў сябе Яговай; Заратуштра не называў сябе Агурай Маздай; Мухамед не называў сябе Алахам; Буда не называў сябе Брамай. Сярод усіх заснавальнікаў рэлігій Ісус Хрыстос казаў, што Ён існуе разам з Богам Айцом, Які паслаў Яго на зямлю, ды з Богам складвае адну Боскую асобу (Яна 10:30). З тае прычыны, што мы гэта часта чуем і прывыкшыя да такой заявы пра  Яго, то сама незвычайнасьць яе нас хрысьціянскіх вернікаў часта прамінае. 

Пастараймася тутака паглядзець на выказваньні Ісуса Хрыста быццам бы ў першы раз. Нашай крыніцай мусяць быць чатыры кананічныя Дабравесьці, якія ўваходзяць у склад Новага Запавету: Дабравесьці паводле Мацьвея, Марка, Лукаша і Яна. Магчыма хтосьці тут жа скажаш, а як жа так? Якую пэўнасьць маем мы, што гэтыя чатыры крыніцы верагодна апісваюць Ісуса Хрыста? Слушнае пытаньне, але давайце пакуль што адкладзем гэтае пытаньне на пазьнейшы час і дапусьцім, што прыгаданыя крыніцы ўсе праўдзіва апісваюць Хрыста такім, якім Ён у сапраўднасьці быў у гісторыі. Мы пазьней пакажам, што скептычна сумнявацца ў новазапаветным прадстаўленьні Хрыста бракуе разважнай падставы.

Заявы Хрыста разнастайныя і часамі выдзяляюць асаблівыя тонкасьці Ягонай асобы, таму даводзіцца нам разьдзяліць іх на тры часткі: заявы істотныя ды ўскосныя плюс ускосныя сьведчаньні. Усе яны будуць скарыстаны ў падтрымку Хрыстовых заяваў пра Самога Сябе і Бога. 
1) Істотныя выказваньні
Першае, што мы заўважаем, зводзіцца да таго, што заявы Хрыста адносяцца да Яго Самога, гэта значыць, яны звычайна датычацца Яго Самога ж замест толькі Ягонага вучэньня. Карацей, Ён нямала гаварыў пра Самога Сябе. Лідэры іншых рэлігіяў былі болей скрытымі і хутчэй за ўсё хаваліся за сваёй навукай. Яны казалі: «Да гэтага ж зводзіцца праўда, шлях згодна з тым, як я ўсьведамляю яе» (Буда); альбо: «У гэтым жа заключаецца праўда згодна з тым, як яе паказаў мне Алах» (Мухамед). Яны ўсе разам кажуць: «Самае важнае тут жа – сама праўда, любеце абстрактную праўду; я ў выказваньні яе – нішто».

А вось Хрыстос сказаў: «Я ёсьць шлях, праўда і жыцьцё; ніхто не прыходзіць да [Бога] Айца, як толькі празь Мяне» (Ян 14:6). Замест таго, каб прапаноўваць адказы на жыцьцёвыя цяжкасьці і складанасьці з адказамі іншых, Ён казаў, што Ён Сам зьяўляецца поўным і апошнім адказам на іх. «Прыйдзеце да Мяне ўсе спрацаваныя і абцяжараныя, і Я дам вам супакой» (Мацьв. 11:28). Абстрактнага кодэкса або філязофіі для вырашэньня жыцьцёвых праблемаў Ён не прапаноўваў, толькі выстаўляў Самога Сябе перад людзьмі. Паводле Ягоных словаў: «Вось Я з вамі ва ўсе дні да сканчэньня сьвету» (Мацьв. 28:20).

У вядомых заявах, якія пачынаюцца са словаў «Я ёсьць...» і знаходзяцца ў розных месцах Эвангельля, выдзяляецца самасьвядомасьць Ісуса Хрыста. Калі мы чытаем такія месцы ў перакладзе, іх глыбейшае значэньне нас найчасьцей абмінае, бо перакласьці іх на нашу мову складана. Падкрэсьліць важнасьць тэрміна «эґо» са значэньнем «я» ў грэцкіх тэкстах найчасьцей прапускаецца, бо зьмяшчаецца ды адчуваецца ў самім дзеяслове, як бывае і ў нашай беларускай гаворцы. Каб падкрэсьліць ды адасобіць займеньнік «я» добра было б у беларускім тэксьце яго не прапускаць ды ставіць ў курсіве. У Эвангельлі выраз «Я ёсьць...» паўтараецца Хрыстом некалькі разоў і гэтым чынам Ён растлумачвае, хто Ён такі. 

З тае прычыны, што Хрыстос Сваімі заявамі часта выдзяляе Самога Сябе, нам проста нельга адрываць іх ад Ягонага вучэньня. Многім хочацца неяк выцягнуць з Хрыстовага вучэньня тыя часткі, якія ім не падабаюцца. У 1931 годзе Магатма ̰Ґандзі, знакаміты лідэр Індыі, падчас выступу ў Лёндане выказаўся гэтак пра Хрыста: «Я ніколі не цікавіўся гістарычным Ісусам. Калі б нехта дасказаў, што чалавека Ісуса Хрыста нідзе і ніколі не існавала і што ўсё напісанае пра Яго ў Дабравесьцях было выдумана аўтарамі, гэта ж ні ў якім разе не турбавала б мяне. Адна Хрыстова Нагорнае казаньне застаецца для мяне ісьцінай». 

Даволі ясна, што Магатма Ґандзі грунтоўна не пазнаёміўся з Нагорным казаньнем, бо Хрыстос сказаў, што нам трэба прыняць Яго Самога ж, калі прымаем і пагаджаемся зь Ягоным вучэньнем. Напрыклад, Ён ня толькі сказаў: «Шчасьлівыя вы, калі будуць вас ганьбіць і гнаць», але дабавіў: «...калі будуць вас ганьбіць і гнаць... з-за Мяне» (Мацьв. 5:11). Ён ня толькі сказаў, што трэба адрачыся ад самога сябе, але дадаў, што трэба адмовіцца ад самога сябе ды ісьці ўсьлед за Ім (Мацьв. 16:24). Ён ня толькі сказаў, што трэба згубіць сваю душу, але трэба ж згубіць яе дзеля Яго, каб яна пазьней была ўратаванай (Марк 8:35). Выразы «з-за Мяне... ісьці ўсьлед за Мною... згубіць душу дзеля Мяне» істотна ператвараюць значэньне Ягоных выказваньняў у нешта зусім іншае ад звычайных патрабаваньяў. Нельга аддарваць саму асобу Хрыста ад Ягоных заяваў і выказваньняў. Ягоная навука цесна зьвязана зь Ягонай асобнасьцю. 

Выказваньні Хрыста паказваюць, што Ён быў незвычайным настаўнікам. У большасьці выпадкаў навука настаўніка стаіць асобна ад яго самога, і праўдзівасьць або памылковасьць ягонай навукі не залежыць ад самога настаўніка, г. зн. ад ягонай асобнасьці. Вось прыклад: Тэарэма Піфагора заставалася б поўнасьцю праўдзівай, нават калі б адкрыў яе Эўклід. Сотні францускіх філёзафаў маглі б заявіць: «cogito ergo sum» (лацінскі выраз, што перакладаецца на: «мысьлю, значыць – існую»), але гэты пастулат заставаўся б праўдзівым незалежна ад таго, хто б яго выказаў. Той факт, што яго выказаў Дэскарт,  верагоднасьці заявы зусім не мяняе. А выказваньні Хрыста зусім другога кшталту; яны аказваюцца толькі «разумнымі выказваньнямі», якія не адарваны ад самой асобы Хрыста. Яны застаюцца праўдзівымі або вернымі на той падставе, што Сам Хрыстос існуе і зьяўляецца тым, кім Сябе заяўляў. Ён называў Сябе «ісьцінай»! 

Перад сьмерцю Буды Шакьямуні вучні запыталіся ў яго, якім яго прыгадваць? Ён адказаў: «Для мяне ня важна, ці мяне вы будзеце прыгадваць або не, прыгадвайце маё вучэньне; прыгадвайце Шлях і Ісьціну. Жывеце паводле Шляху і асьвятленьня і вам будзе дадзена вызваленьне.»
 Буда Шакьямуні быў перакананы, што любы чалавек можа спазнаць і зразумець Ісьціну, ня ведаючы нічога пра яго ж самога, які ісьціну адкрыў і выкладваў. Зусім іншай аказваецца справа з Ісусам Хрыстом, Які перад узьнясеньнем выказаў загад вучням ісьці па ўсім сьвеце ды прапаведаваць усяму чалавецтву Ягонае вучэньне і гэта выконваць у Ягонае імя. Ён нават пакінуў нам асаблівую вячэру згадваньня, каб мы Яго памяталі. Ён паабяцаў, што застанецца з намі вернікамі да сканчэньня сьвету. 

